
EPIFANIEFEESDIENS

liturgiese voorstel

Fokusteks:  
Jesaja 60:1-6

Ander tekste:  
Psalm 72:1-14; Efesiërs 3:1-12; 





Matteus 2:1-12

Inleiding

Op hierdie Sondag word die verskyning (Epifanie) van God in ons Here Jesus Christus gevier. Daar is ’n direkte verband met die viering van Kersfees, maar ook ’n verdere toespitsing en uitbreiding van die tema. Die belangrike metafoor vir Epifanie is “lig”. Die fokusteks is een van die mooiste maniere waarop hierdie metafoor in die Bybel hanteer word. God het sy lig na ons donker gebring en Jesus is hierdie lig. Om al die “strale” van hierdie lig te identifiseer, en sodoende as merkers vir hierdie erediens te gebruik, kan die ander teksgedeeltes met vrug gebruik word. Die lig wat Jesus bring is vrede, geregtigheid (Ps 72) en verlossing vir al die nasies (Ef 3 en Matt 2). Kortom: hierdie lig kan as die aanbreek van ’n nuwe era van hoop beskryf word. (Vir agtergrond oor Epifanie sien “Vir die erediens – ’n handleiding” bl 210.)  

Diensorde

GOD VERSAMEL ONS VOOR HOM

(Die teksgedeeltes wat deur die voorgangers gebruik word, bring die vorige twee dienste, Kersfees en Sondag na Kersfees, in verband met vandag se feesdiens.)

Voorganger 1:
“Kom, Jerusalem, laat skyn jou lig!



Vir 
jou het die lig gekom, die magtige 
teenwoordigheid van die Here het vir 
jou lig gebring. Daar is donkerte oor 
die aarde, duisternis oor die nasies, 
maar oor jou gee die Here lig, oor jou 
verskyn sy magtige teenwoordigheid.  
Nasies kom na jou lig toe 



en konings na die glans toe 



van die nuwe dag wat



vir jou aangebreek het” (Jes 60:1-3).

Voorganger 2:
“Die Woord het mens geword en onder 
ons kom woon. Ons het sy heerlikheid 
gesien, die heerlikheid wat Hy, as die 
enigste Seun, van die Vader het, vol 
genade en waarheid”  (Joh 1:14).

Voorganger 3:  
“In die verlede het God baie keer en op 
baie maniere met ons voorvaders 
gepraat deur die profete, maar nou, in 
hierdie laaste dae, het Hy met ons 
gepraat deur die Seun . . . Uit Hom 
straal die heerlikheid van God en Hy is 
die ewebeeld van die wese van God.  
Hy hou alle dinge deur sy magswoord 
in stand. Nadat Hy die reiniging van 
sondes bewerkstellig het, het Hy gaan 
sit aan die regterhand van die Majesteit 
in die hoë hemel” (Heb 1:1-3).

Voorganger 4:  
“Maar nou het God die ryke 
verskeidenheid van sy wysheid deur die 
kerk bekend laat word aan elke mag en 
gesag in die hemelruim, soos Hy Hom 
van ewigheid af al voorgeneem het om 
dit deur Christus Jesus, ons Here, tot 
uitvoering te bring.  In ons 
verbondenheid met Hom en deur ons 
geloof in Hom kan ons met 
vrymoedigheid en vertroue na God 
gaan” (Ef 3:10-12).

Aansteek van die Christuskers

Wydingslied

Lied 354/NSG 65 “O Christus ons verlange”

Ingenooi deur God

Die Here Jesus Christus wat ter wille van ons mens geword het, lewe en is hier by ons teenwoordig. Bring jou diepste behoeftes, vrae en vrese en gee jou oor aan God (oomblik van stilte).

Voorlesing van gedig

 “Christ of glory, hidden power stirring in the heart of matter,


glowing centre in which the unnumbered strands of the manifold are knit together;


strength inexorable as the world and as warm as life;


You whose brow is of snow;


Whose eyes are of fire;


Whose feet are more dazzling than gold poured from the furnace;


You whose hands hold captive the stars;


You the first and the last, the living, the dead, the reborn;


You, who gather up in your superabundant oneness every delight, every taste,


every energy, every phase of existence,


to You my being cry out with a longing as vast as the universe:


For you indeed are my Lord and my God.


(Teilhard de Chardin – priester en paleontoloog)

(Die gedig kan visueel voorgestel word saam met dramatiese musiek soos die tema van “The Mission” – Powerpoint.) 

Seëngroet

Die Lig van die wêreld is ook die Lig vir jou lewe.  Vrede vir jou van ons Here Jesus Christus.

Loflied

Lied 349/NSG 82 “Kom, kinders, besing met ’n vrolike stem” en Lied 353/NSG 71  “Die Heiland is gebore”

DIENS VAN DIE WOORD

Gebed

Here, U ken die verskillende fasette van ons duisternis:  ons geestelike blindheid, ons verknogtheid aan afgode, ons probleme met verhoudings, die wreedheid van die wêreld waarin ons leef . . . U Seun het in die volheid van tyd verskyn en vir ons lig gebring. Ons bely dat geen duisternis sy lig kan uitdoof nie en dat sy lig skyn tot verligting van elke donker hoekie van ons planeet en ons lewe. Ons prys U vir u grenslose genade. Ons bid, Here Jesus, maak ons, soos U, weerkaatsings van die lig wat van u Vader uitstraal. Amen.

Skriflesing

Jesaja 60:1-6

Prediking

DIENS VAN DIE TAFEL

Litanie vir Epifanie

Sien “Vir die erediens – ’n handleiding” bladsy 211.

Geloofsbelydenis

Verkieslik die geloofsbelydenis van Nisea.

Oproep tot die nagmaal

Ons bely die volgende oor ons Here Jesus wat sigbaar in die tekens by ons teenwoordig is: “Hy sal die arme red wat om hulp roep, die verdrukte en dié wat geen helper het nie; Hy sal hom oor die swakke en die behoeftige ontferm, die lewe van die arm mense beskerm. Hy sal hulle van onderdrukking en geweld bevry; hulle lewens sal kosbaar wees in sy oë”  (Ps 72:12-14).

Instelling van die nagmaal

Verbondshernuwing

Sien “Vir die erediens – ’n handleiding” bladsy 212.

Sang

Lied 352/NSG 90 “Hoor die blye tyding”

UITSENDING

Antwoordlied

Lied 365/NSG 69 “Hoor die blye eng’lelied”  (Lees v 3 voor.)

Seën

Die Seun van God is gebore, sodat jy vandag kan weet: Jy is uit God gebore. Sy lig verlig elke donker hoekie van jou lewe en van die wêreld. Die lig skyn en die duisternis kon dit nie uitdoof nie. Immanuel! Immanuel! Immanuel! God gaan met jou. Weet ten spyte van jou foute: Jou werk is nog nie klaar nie . . .

Sang

Lied 312 “Amen” of enige van die ander 312-315

preekstudie – JESAJA 60:1-6
Konteks

C Westermann beskou Jesaja 60-62 as die kern of nukleus van Trito-Jesaja (Jes 56-66). Die inhoud van hierdie hoofstukke kan van Deutro-Jesaja onderskei word. Dit vertoon aan die ander kant ook ’n duidelike verband daarmee. Hierdie tematiese en linguistiese verband met hoofstuk 40-55 het daartoe gelei dat sommige geleerdes hierdie deel van Trito-Jesaja baie vroeg dateer, net na die terugkeer van die eerste ballinge uit Babilon. Jesaja 60-62 praat uitsluitlik van verlossing. Vir J Blenkinsopp is die wonder dat daar net een voorwaarde vir die ontvangs van die verlossing is: die gewilligheid om dit te aanvaar.

Die agtergrond van Jesaja 60:1-6 is die bekende motief van die epifanie van die Here wat ons reeds in Eksodus aantref. Hierdie motief is geheel en al nuut deur Trito-Jesaja ingeklee. Die element van oorlog ontbreek en van die natuurverskynsels, wat tradisioneel die verskyning of epifanie van die Here vergesel het, het net lig oorgebly. Die bekende konsep van die epifanie van die Here is dus in so ’n mate vergeestelik dat dit byna ooreenstem met die wyse waarop in die Nuwe Testament (veral in die evangelie van Johannes) oor lig en duisternis gepraat word.

Die historiese konteks van Jesaja 60-62 is die toestand in Jerusalem net na die terugkeer van die eerste ballinge uit die Babel. Maatskaplik, polities en ekonomies het dit alles behalwe goed met die volk gegaan. Die mense is ontnugter. Hulle is met verwoesting en natuur-verskynsels soos droogte gekonfronteer. Hulle het ook met die vyandigheid van die plaaslike inwoners, wat hulle gedurende die ballingskap op die ruïnes van Jerusalem gevestig het, te doen gekry. J Cilliers som hierdie omstandighede op as “enorme en verlammende uitdagings wat die ballinge in die gesig gestaar het. Die tempel en mure van Jerusalem moes herbou word. Baie van die oorspronklike ballinge het in ballingskap gesterf en van die jongeres was maar traag om terug te keer na die vaderland. Erger kon dit nie: hulle geskiedenis was duister, hulle toekoms uitsigloos, hulle hede nag. Het God dalk van hulle vergeet? Dalk op ’n kosmiese reis vertrek? Dalk ingedut?” Miskien het die profeet Haggai wat in dieselfde tyd en omstandighede as Trito-Jesaja opgetree het hierdie omstandighede die beste saamgevat: “Julle het baie gesaai, maar min geoes; julle het geëet, maar nie genoeg gekry nie; julle het gedrink, maar dors gebly, julle het klere aangetrek, maar nie warm geword nie; julle is soos ’n dagloner wat sy loon in ’n stukkende beursie steek.”

Om dié teks met Epifaniefees te preek, vra ’n helder verstaan van waaroor die fees werklik gaan. Hierdie fees vier volgens een Engelse kommentaarskrywer “the manifestation of God in Jesus to the world”. Dit is nie maar net ’n addendum (“postscript”) tot die Kersseisoen nie, maar die begin van iets nuut. Wat verborge is, word aan die lig gebring, duisternis word in lig verander weens God se verskyning. Die twee sentrale temas van Epifaniefees is die manifestasie van God se lig en die van die ongelowige wêreld se koms na daardie lig.

Teks

Die Woord wat in vers 1 oor Jerusalem of Sion weerklink, is die Goddelike magswoord wat ook die krag verleen om te volbring wat dit vra: “Staan op, word verlig, want jou lig kom en die heerlikheid van die Here gaan oor jou op.” “Staan op” is ’n magswoord wat dieselfde krag het as toe Petrus Tabita beveel het om op te staan (Hand 9:40). Om verlig te word dra vir J Ridderbos die betekenis van om heil en vreugde deelagtig te word. Die profeet verstaan dat God na sy mense sal kom as Lig en Heerlikheid. Cilliers wys daarop dat, al sou die duisternis die terme wil dikteer, God kom. Waar Hy kom, straal die lig. “Hy sit nie soos ’n swygende standbeeld op ’n kliptroon nie, is nie passief of staties of dood nie. God is dinamies, té dinamies om in die duister gekluister te wees. Vir Hom is selfs die duisternis nie donker nie en die nag so lig soos die dag, duisternis so goed soos lig (Ps 139:12). Hoe swart jou nag ook al mag wees . . . die son van geregtigheid skyn met genesing in sy strale . . . (Mal 4:2).”

Vers 2 maak dit duidelik dat die Lig van God se teenwoordigheid Jerusalem en sy inwoners onderskei van die inwoners van ander lande wat in die duisternis van onkunde oor die ware God leef. Die redding wat Jesaja beloof, is iets van die toekoms, maar die duisternis oor die volke is in Jesaja se tyd reeds ’n teenswoordige werklikheid.

Vers 3 maak dit duidelik dat Sion deur God se verskyning self tot ligbron word. Soos seevaarders deur die lig gelei word wat van die lighuis uitstraal, so sal die nasies wandel in die lig wat van Sion sal uitstraal. Die God wat kom, is die bron of oorsprong van die lig in Sion. Maar Sion moet hierdie lig reflekteer, baie soos die gesig van Moses wat geblink het deur die blootstelling aan God se direkte teenwoordigheid.

In vers 4 en 5 lees ons van die magdom mense uit alle nasies wat na Sion sal stroom. Hulle sal egter nie alleen kom nie, maar sal Sion of Jerusalem se seuns en dogters met hulle saambring. In Trito-Jesaja is die terugkeer van die ballinge nog ’n saak van verwagting, wat dalk kan aandui dat die oorgrote meerderheid nog nie uit die ballingskap teruggekeer het nie. Die terugkeer wat in die vooruitsig gestel word is uit en uit ’n wonderwerk deur Goddelike inisiatief bewerk. Geen gewapende geweld of mag is nodig om die ommekeer te bewerkstellig nie. Die nasies kom na Jerusalem uit vrye wil en bring van heinde en verre Juda se seuns en dogters met hulle saam.

In vers 6 lees ons ook van die nasies wat hul skatte en hulpbronne na Jerusalem sal bring as daad van lof en offer aan die God van Israel (v 6). Die herstel van Jerusalem het dus persoonlike (dit gaan oor familie) en sosiale (skatte en hulpbronne word gebring) ondertone, met godsdienstige en politieke implikasies. D J Smit stel dit mooi dat die nasionale stad ’n internasionale stad sal word wat eens wel getrou aan sy naam sal wees: stad van vrede.

Ons het in hierdie ses verse as tema die verheerliking van God sowel as van sy eiendomsvolk. Westermann praat daarvan as “God’s glorifying of himself in and through the glorification of Zion”. Jerusalem (Sion) word as middelpunt van die wêreld gesien nie vanweë een of ander inherente kwaliteit nie, maar weens die heerlikheid en teenwoordigheid van God wat daaruit straal. Dit herinner baie sterk aan ’n soortgelyke boodskap wat deur Sagaria 8 uitgedra word: “Baie volke sal kom, groot nasies, om in Jerusalem na die wil van die Here die Almagtige te vra, om Hom te raadpleeg. So sê die Here die Almagtige: Daardie tyd sal uit al die nasies tien man een Judeër aan die klere gryp en sê: ‘Ons wil met julle saamgaan, want ons het gehoor God is by julle’.” Die volle implikasie van Jesaja se visioen is dat die volk van die Here saam met die ander volke in Sion ’n aanbiddende gemeenskap sal word wat die een Here aanbid.

Preekvoorstel

Die boodskap van die hele Jesaja 60:1-6 is: “Die Here is getrou.” Hierdie boodskap is veral van belang vir mense wat ervaar dat hulle deur hulle omstandighede oorweldig word: “God is faithful and therefore the future is hopeful. There was hope of restoration to the land. There was hope of prosperity and recognition by the Gentiles. But there was more! Ultimately, the prophet insisted, the nations would be drawn to Israel and to her God who now dwelt among his people.” Die profeet het die visioen van die volkere wat na Jerusalem stroom, gebruik om die verslae, beangste en ontnugterde volk te troos en hulle geloof in God te versterk.

Veral tydens Epifanie, wat net na Kersfees volg, en handel oor God se epifanie of genadige verskyning in Christus se geboorte in die krip in Bethlehem, is dit belangrik om ’n Christologiese toespitsing aan die prediking te gee. Vir Christene is die vervulling van hierdie visioen van Jesaja die koms of Advent van Christus: “The hopes and fears of all the years – and of nations and kings – are met in His birth.” Net Hy alleen kan die wêreld en elke mens uit die greep van die duisternis verlos. C G White vergelyk Jesaja 60, die koms van die nasies met hulle skatte en geskenke na Sion, met die koms van die wyse manne na Bethlehem in gedeeltes soos Matteus 2: “The gospel writers saw in the visit of the Wise Men from the east a fulfilment of the divine promise and in so doing made an astounding claim – that in Jesus, the infant of Bethlehem, God’s glory had come to Israel in a unique way, and because this was true, men came and brought the appropriate gifts (Matt 2:1-12).” Ons ken ook almal die beeldspraak oor Jesus as Verlosser as die Lig vir die wêreld wat ons in Johannes 1 aantref. Hy praat van Jesus as die ware Lig, die Lig uit die hemel wat elke mens oorstraal, die Lig wat skyn in die duisternis en geen duisternis dit kan oorweldig nie. En soos Jesaja kom Johannes ook by die heerlikheid van God uit: “Ons het sy heerlikheid gesien, die heerlikheid wat Hy, as die enigste Seun, van die Vader het, vol genade en waarheid.” Of soos in 
Hebreërs 1:3 wat by die tema van die heerlikheid van God wat uit Christus straal, aansluit: “Uit Hom straal die heerlikheid van God en Hy is die ewebeeld van die wese van God. Hy hou alles deur sy magswoord in stand.” 

Cilliers maak die belangrike opmerking vir die prediking dat God se lig onder andere gelyk is aan sy heerlikheid en dat dit blyk uit sy magtige teenwoordigheid. Maar jy kan jou met hierdie magtige teenwoordigheid van die Here misgis. Soms is dit opsigtelik, omstraal die glans jou so dat jy oorspoel word of verblind voel. Jy ervaar dit dalk in een of ander wondergenesing of -uitkoms, of met die belewenis van inspirerende musiek of kuns, of deur een of ander ervaring in die natuur. Tog is die magtige teenwoordigheid van God soms so intens dat jy dit beswaarlik met jou menslike sintuie opmerk. Dit blyk eerder uit die steungeluidjies en skoppende beentjies van die Baba in Bethlehem, of uit die sterwensroep van die Seun in die pikdonkerte van Golgota. Soms sien ek die teenwoordigheid en die heerlikheid van God wanneer my dogtertjie dinge soos sand en water en gras – dinge wat vir my oud en gewoon is – ontdek. Soms sien ek God in ’n spesiale oomblik, as die tannie wat sterwend is en swaarkry, my as pastor én haar familie met geloof en stralende vrede troos. Troos wat sy nie self gemaak het nie. God hoef ons nie altyd te oorweldig om in sy magtige teenwoordigheid en heerlikheid by ons te wees nie.

Net soos by Israel, pas die “toonaard van lof” ook by ons as volk van die Here wat na Christus lewe. Hy het ons uit die duisternis van ons sonde en verlorenheid kom verlos en ons is die “eiendomsvolk van God, die volk wat die verlossingsdade moet verkondig van Hom wat ons uit die duisternis geroep het na sy wonderbare lig 
(1 Pet 2)”.   

Wie die lig van die Here se teenwoordigheid beleef het, wil ander ook die lig laat sien. Cilliers wys tereg daarop dat Jesaja sy verklaring van God se lig of verskyning begin met die oproep: “Kom Jerusalem, laat skyn jou lig!” Jesus Christus, die Lig vir die wêreld is juis die een wat aan sy dissipels en aan ons die opdrag van Matteus 5 gee: “Julle is die lig vir die wêreld . . . Laat julle lig so voor die mense skyn, dat hulle julle goeie werke kan sien en julle Vader wat in die hemel is, verheerlik.” Een van die tekste rondom hierdie tema, die kinders en kerk van die Here as ligdraers, wat ons sterk aanspreek is Filippense 2:15: “Tree onder hulle (ontaarde en korrupte mense) as ligdraers op deur die woord van die lewe uit te dra.”

Wat verhale betref wat die boodskap van die kerk en kinders van die Here as die lig bevestig, sou jy onder andere kon kyk na die een in Ewald van Rensburg se boek “Goeie genade, jy is spesiaal” (bl 219 en 220), oor die “kerk van die lampe”. ’n Ander verhaal wat hierdie boodskap van die kerk en kinders van die Here as ligdraers kan uitdra, is die een uit die lewe van die bekende uitvinder Thomas Edison. Edison en sy span werkers het op ’n stadium 24 uur onverpoos gewerk om die prototipe van die eerste gloeilamp wat van baie dun glas gemaak was, gereed te kry. Die jongste lid van die span, ’n seun, is gevra om dit teen die trap op te dra na die boonste verdieping sodat dit getoets kon word. By die derde trappie het die seun egter geval en die gloeilamp het in skerwe voor hom gespat. Edison het oor sy oë gevee en gesê: “Ons het werk om te doen.” Hulle het weer 24 uur sonder ophou gewerk om die tweede gloeilampie gereed te kry. Edison het toe na die seun toe gestap wat die eerste een laat val het en gesê: “Seun, jou werk is nog nie klaar nie.” Die seun het teen die trap uitgestap, die gloeilampie veilig afgelewer en die res is geskiedenis.

Dis ook die kerk en ons verhaal. Hoeveel keer laat ons nie die lig val nie, struikel ons en stel God teleur. En tog vertrou God ons telkens weer en met hierdie lig en sê: “’n Breekbare gloeilampie soos jy, dis waardeur Ek die lig vir die wêreld wil laat skyn. Jou werk is nog nie klaar nie.”

